
Nafarroako Alderdi Sozialista talde parlamentarioko eledun Ramón Alzórriz Goñik, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. Mozioaren bidez, Nafarroako Gobernua premiatzen da politika fiskal arduratsua ezartzen jarrai dezan. 
Zioen azalpena. 
Gure aburuz, politika fiskala funtsezko tresna da ongizatearen estatua sostengatzea eta indartzea ahalbidetzen duten baliabideak lortzeko, elkartasunean oinarrituta, herritarren bizi-kalitatea areagotzea ahalbidetuko duena eta justizia soziala lortzen lagunduko duena. Politika fiskalak, halaber, gizarte demokratiko, plural eta kohesionatu baten –alegia, Nafarroaren– aurrerabide ekonomikoa bultzatzeko balio behar du. 
Hitzarmen ekonomikoan ezarritako esparrua erreferentziatzat hartuta, errenta birbanatzen zuzenean laguntzen duen eta politika fiskalak abian jartzea eta garatzea ahalbidetzen duen sistema fiskala aldezten dugula berresten dugu. Hortaz, sistema fiskal hau justizian, efizientzian eta progresibitatean oinarritu behar da, errenta zaurgarrien gaineko zama fiskala areagotu gabe. 
Horregatik, Nafarroak gure eskumenekoak diren zergen bidez lortutako diru-sarrerak ongizatearen sistema publikoa mantentzera bideratu behar dituelako premisapean, uste dugu beharrezkoa dela tributu-sistema egonkor, beregain eta progresibo bat edukitzea, eta ahalegin fiskala nafar bakoitzaren ahalmen ekonomikoaren arabera ezartzea, errenta handiek eta ondare handiek behar bezalako ekarpena egiten dutela bermatuta, bai eta enpresek sistemari behar bezalako ekarpena egiten dutela ere. 
Halatan, aldezten dugun sistema fiskala ez litzateke soilik izanen diru-bilketarako tresna bat, ezpada aberastasuna hobeki banatzea ahalbidetuko duen tresna bat eta herritarren aukera-berdintasunaren printzipioa bermatzen duena, gure erkidegoan kohesio soziala, aukera-berdintasuna eta garapen ekonomikoa hobetzeko xedez. 
Gainera, kudeaketa fiskal arduratsu eta orekatuaren ereduari esker, Nafarroako Foru Komunitatea izan da azken bi legegintzaldiotan bere zor publikoa gehien murriztu duen erkidegoa. Horregatik, zorroztasuna eta jasangarritasuna behar-beharrezkoak dira etorkizunean hazkunde ekonomikoa ez hipotekatzeko eta bateragarriak izan daitezen enplegua sortzea eta politika sozialen nahikotasunaren bermea. 
Azaldutako guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du: 
Nafarroako Parlamentuak Nafarroako Gobernua premiatzen du politika fiskal arduratsu, progresibo, beregain, orekatu eta egonkorra ezartzen jarrai dezan, zerbitzu publikoak mantendu eta hobetzea, aukera-berdintasuna eta Nafarroako Foru Komunitatearen garepen ekonomiko eta soziala aalbidetuko duena. 

